
Narsami aammalu Kullorsuarmi ilaqutariinnut siunnersortit ukiut marluk suligasuartussanik 

Naalakkersuisut aallarnisaanissaamut peqquneqarnissaanik Inatsisartunut aalajangiiffigisassatut 

siunnersuut. Suligasuarsimanerit naammassippata naliliiffigineqassapput, nunatta sinneranut 

siammarneqarsinnaanersoq nalilersornissaanut siunertaralugu. 

(Inatsisartunut ilaasortaq Nivi Olsen, Demokraatit) 

(Siullermeerneqarnera) 

 

Qujanaq Demokraatit Inatsisartunut ilaasortaatitaanut Nivi Olsen siunnersuummut pitsaasumut. 

 

Ilaqutariittut qanilaartuunerput ataatsimoornitsinnut nukittuunngortitsisuuvoq. Ilaquttatsinnimi 

qanigisatsinni, nukissaq pisaratsigu, inuuneq artornarsigaangat. Ulluinnarni ilaquttatsinnut asanninnermik, 

tapersersorneqarnermik isumassorneqarnermillu aallertussaagatta. Ilaqutatsinniluuna, meeqqagut 

isumassuinissamik aammalu imminnut allanullu akisussaassuseqarnissamik ilinniartussaasut. Ilaquttat 

allatut oqaatigalugu pingaaruteqartorujussuupput inunnik nukittuunik pilersitsissagaanni, nunatta 

siunissami sanarfinissaanut. 

Taamatut oqareerluta, eqqaamassavarput, inuit tamatta inuinnaagatta kukkussuteqartarlutalu 

amigaateqartarlutalu. Kukkujuitsuunngilagut, ilaanneriarlutami, asanerpaasagut, annersittoortaratsigit.  

Ilaqutariinni avissaartuunnerit tarnikkut annernartorujussuupput inummullu pineqartumut pisortanullu 

akisusinnaasarlutik soorlu meeqqat tapiinut, friplads-inut ineqarnermullu tapiissutinut aningaasartuutit 

qaffannerisigut. Taamaattumik inuiaqatigiittut suliniarnerusariaqarpugut ilaqutariit nukittuut 

pigiinnarnissaannut pilersinnissaannullu. 

Tamanna tunngavigalugu Demokraatit isumaqarput, Inatsisartunut ilaasortamit Nivi Olsenip siunnersuuta 

una pitsaasorujussuusoq. Piffinni ajornartorsiutit piffinni aaqqinneqassapput. Uuminnga 

siunnersuuteqarnikkut Narsami Kullorsuarmilu innuttaasut ukiuni marlunni siunnersorneqarsinnaapput. 

Demokraatini isumaqarpugut, pissanganarlunilu soqutiginartuusoq, piffissami tassani ilaqutariinnut 

siunnersortimik ikiorneqarlutillu tapersersorneqartut inuuniarnermikkut qanoq iluaqutigisimassaneraat. 

Imaassinnaasoq avinnerit pinngitsoortinneqarsinnaasut? Imaasinnaasoq meeqqat nuannaarnerulersut? 

Isumaqarluinnarpugut, misiliutitut suliniutit aallartittariaqartut takullugulu isuma pappilissami 

allassimaneratuulli piviusumi pitsaatiginersoq. 

 

Demokraatit taamatut oqaaseqaateqarlutik siunnersuut akuereqqullugu innersuussutigaat 

Ilaqutariinnermut- aamma Peqqissutsimut ataatsimiititaliami suliareqqitassatut innersuussutigalugu. 

 

 

 


